
   
 
E Buwestickl vun frieher 
In villi Banater Derfer ware die Gasse frieher geplaschtert. Noh em Plaschter war e Reih Akazie- 
oder Käschtebääm, dann is de Biziklwech kumm un wieder e Reih Bääm, dernoh de Grawe un die 
Damm. Ufmol is jo in de 70er Johre ausgetrummelt gin, dass alli Bääm ausgemacht gin misse, weil 
des e Verordnung vun der Region aus is. Un zwischer Plaschter un Grawe selle die Leit umgrawe 
un Klee, Riewe oder Krumbiere anbaue.  
Em Vetter Sepp hats stark leed getun um sei Bääm. Es war e hartes Stick Arweit, die Bääm han jo 
mitzamt de Worzle raus misse. Die Nochberschleit han sich unernaner beim Bäämausmache gholf. 
Wie die Bääm dann iwer de Grawe bis uf die Damm gelee han, is bis spot am Owet gearweit gin: 
Äscht abgschnied, es Reisich in de Hof oder ufs Tenn gschleppt, Blätter zammgekehrt un uf der 
Damm verbrennt. Endlich han nor noch die Stämm uf der Gass, quer vorm Haus gelee un de Vetter 
Sepp hat uf de Holzschneider gewart. Der is dann ach kumm un bis er die Stämm verschnied hat, 
wars dunkl un de Vetter Sepp hundsmied. Was jetz? Nit dass amend jemande iwer Nacht vun dem 
Holz stehle tut?! 
Aso hat de Vetter Sepp sich in der vorderschti Stub schlofe geleet, hat die owre Finschterfliegl 
ufgelosst, dass er heere soll, sellt sich etwas riehre. Sei Tochter, es Renate, war e hibsches 
20jähriches Mädl un stark bei de Buwe im Geropps. Un die Buwe han Wind dervun krieht, dass es 
Holz uf der Gass leit un han sich e Buwestickl ausgedenkt. Korz vor Mitternacht han se angfang, 
des Holz vor em Renate seim Teertl ufzustaple. 
Doch de Vetter Sepp hat was hin- un hergehn gheert, hat am Finschter geguckst un sich nit 
gemuckst. Er hat sich angezoo, is vum Hinerhaus aus uf die Gass un hat de Buwe sogar gholf, des 
Holz rumzuraame. Es war jo stockdunkl, weil in seller Zeit is ingspart gin un ke Gasselicht hat 
gebrennt. Wie die Buwe „ihre Werk vollend“ ghat han, hat sich de Vetter Sepp zu Wort gemeld: 
„So Buwe!“ Die sin dermassen verschrock un han zu stottre angfang: „Ja, wisst der…“ „Jo, ich 
weeß! Doch scheen der Reih noh. Ich han eich gholf, des Holz vors Teertl zu traan. Un ihr helft mer 
jetz, des Holz ufs Tenn zu schleppe!“ De Buwe is jo nix weiter iwrich geblieb, es hat nit lang 
gedauert un es Holz war in Sicherheit. Mitnaner han se noch phaar Gläser Wein getrunk un han 
iwers misslungeni Buwestickl gelacht.  
 

Maikäfer flieh! 
Maikäfer flieh in die Welt dort naus, 
bring de Liewe e Gruß vun Zuhaus. 
Saa ne all, mir sin munter, gsund, 

es grient un blieht schun alles bunt. 
 

Die Maireesle lila un ach weiß, 
die Sunn, sie macht schun heiß. 

Maigleckle verstreeme ihre Duft, 
Veegl zwischtschre in der Luft. 

 
Kercheglocke rufe jetz zur Maiandacht, 

de Tach is lang un korz die Nacht. 
An de Maitanz tun mer so im Stille denke, 

zu keem Maiebaam me unser Schritte lenke. 
 

So manchi Hochzeit vorbereite tut de Mai, 
schlofe kann mer jetzer schun im Hai. 
Wonnemond for Jung un Alt, gewiss, 
weil die Lieb e Stickl vun em Lewe is. 

